
Siddhivinayaka Shodashopachara Pujastutih 1

ಸಿದ್ಧಿವಿನಾಯಕಷೋಡಶೋಪಚಾರಪೂಜಾಸ್ತುತಿಃ ೧

ವಕ್ರತುಂಡ ಮಹಾಕಾಯ ಸೂರ್ಯಕೋಟಿಸಮಪ್ರಭ .

ನಿರ್ವಿಘ್ನಂ ಕುರು ಮೇ ದೇವ ಸರ್ವಕಾರ್ಯೇಷು ಸರ್ವದಾ ..೧..

ಏಕದಂತಂ ಶೂರ್ಪಕರ್ಣಂ ಗಜವಕ್ತ್ರಂ ಚತುರ್ಭುಜಂ .

ಪಾಶಾಂಕುಶಧರಂ ದೇವಂ ವಂದೇ ಸಿದ್ಧಿವಿನಾಯಕಂ ..೨..

ವಂದೇ ಗಜಾನನಂ ದೇವಂ ತಪ್ತಕಾಂಚನಸನ್ನಿಭಂ .

ಚತುರ್ಭುಜಂ ಮಹಾಕಾಯಂ ಸರ್ವಾಭರಣಭೂಷಿತಂ ..೩..

ಅತ್ರಾಗಚ್ಛ ಜಗದ್ವಂದ್ಯ ಸುರರಾಜಾರ್ಚಿತೇಶ್ವರ .

ಅನಾಥನಾಥ ಸರ್ವಜ್ಞ ಗೀರ್ವಾಣಾಸುರಪೂಜಿತ ..೪..

ಅನೇಕರತ್ನಖಚಿತಂ ಮುಕ್ತಾಮಣಿವಿಭೂಷಿತಂ .

ರತ್ನಸಿಂಹಾಸನಂ ಚಾರು ಗಣೇಶ ಪ್ರತಿಗೃಹ್ಯತಾಂ ..೫..

ಗೌರೀಪುತ್ರ ನಮಸ್ತೇಽಸ್ತು ದೂರ್ವಾಪದ್ಮಾದಿಸಂಯುತಂ .

ಭಕ್ತ್ಯಾ ಪಾದ್ಯಂ ಮಯಾ ದತ್ತಂ ಗೃಹಾಣ ದ್ವಿರದಾನನ ..೬..

ಸಿದ್ಧಾರ್ಥ ಯವದೂರ್ವಾಭಿಃ ಗಂಧಪುಷ್ಪಾಕ್ಷತೈರ್ಯುತಂ .

ತಿಲಪುಷ್ಪಸಮಾಯುಕ್ತಂ ಗೃಹಾಣಾರ್ಘ್ಯಂ ಗಜಾನನ ..೭..

ಕರ್ಪೂರಾಗರುಪುಷ್ಪೈಶ್ಚ ವಾಸಿತಂ ವಿಮಲಂ ಜಲಂ .

ಭಕ್ತ್ಯಾ ದತ್ತಂ ಮಯಾ ದೇವ ಕುರುಷ್ವಾಚಮನಂ ಪ್ರಭೋ ..೮..

ದಧ್ಯಾಜ್ಯಮಧುಸಂಯುಕ್ತಂ ಮಧುಪರ್ಕಂ ಮಯಾಽಽಹೃತಂ .

ಗೃಹಾಣ ಸರ್ವಲೋಕೇಶ ಗಜವಕ್ತ್ರ ನಮೋಽಸ್ತು ತೇ ..೯..

ಮಧ್ವಾಜ್ಯಶರ್ಕರಾಯುಕ್ತಂ ದಧಿಕ್ಷೀರಸಮನ್ವಿತಂ .

ಪಂಚಾಮೃತಂ ಗೃಹಾಣೇದಂ ಭಕ್ತಾನಾಮಿಷ್ಟದಾಯಕ ..೧೦..

ಗಂಗಾದಿಪುಣ್ಯಪಾನೀಯೈಃ ಗಂಧಪುಷ್ಪಾಕ್ಷತೈ ರ್ಯುತೈಃ .
ಸ್ನಾನಂ ಕುರುಷ್ವ ಭಗವನ್ಉಮಾಪುತ್ರ ನಮೋಽಸ್ತು ತೇ ..೧೧..

ರಕ್ತವಸ್ತ್ರದ್ವಯಂ ದೇವ ರಾಜರಾಜಾದಿಪೂಜಿತ .

ಭಕ್ತ್ಯಾ ದತ್ತಂ ಗೃಹಾಣೇದಂ ಭಗವನ್ಹರನಂದನ ..೧೨..

ರಾಜತಂ ಬ್ರಹ್ಮಸೂತ್ರಂ ಚ ಕಾಂಚನಂ ಚೋತ್ತರೀಯಕಂ .

ಗೃಹಾಣ ಚಾರು ಸರ್ವಜ್ಞ ಭಕ್ತಾನಾಮಿಷ್ಟದಾಯಕ ..೧೩..

ಚಂದನಾಗರುಕರ್ಪೂರಕಸ್ತೂರೀಕುಂಕುಮಾನ್ವಿತಂ .

ವಿಲೇಪನಂ ಸುರಶ್ರೇಷ್ಠ ಪ್ರೀತ್ಯರ್ಥಂ ಪ್ರತಿಗೃಹ್ಯತಾಂ ..೧೪..

ಅಕ್ಷತಾಂಧವಲಾಂದಿವ್ಯಾನ್ ಶಾಲೀಯಾನಕ್ಷತಾನ್ ಶುಭಾನ್ .

ಹರಿದ್ರಾಚೂರ್ಣಸಂಯುಕ್ತಾನ್ ಸಂಗೃಹಾಣ ಗಣಾಧಿಪ ..೧೫..

ಸುಗಂಧೀನಿ ಸುಪುಷ್ಪಾಣಿ ಜಾಜೀ ಕುಂದಮುಖಾನಿ ಚ .

ಏಕವಿಂಶತಿ ಸಂಖ್ಯಾನಿ ಗೃಹಾಣ ಗಣನಾಯಕ ..೧೬..

ಚಂದನಾಗುರುಕಸ್ತೂರೀಚಂದ್ರಗುಗ್ಗುಲುಸಂಯುತಂ .

ಧೂಪಂ ಗೃಹಾಣ ವರದ ಧೂತಪಾಪ ನಮೋಽಸ್ತು ತೇ ..೧೭..

ದೀಪಂ ಗೃಹಾಣ ದೇವೇಶ ವರ್ತಿತ್ರಯಸಮನ್ವಿತಂ .

ಗಣರಾಜ ನಮಸ್ತುಭ್ಯಂ ಅಜ್ಞಾನಂ ವಿನಿವರ್ತಯ ..೧೮..

ಶಾಲ್ಯನ್ನಂ ಪಾಯಸಾದೀನಿಮೋದಕಾಂಚ ಫಲಾನಿ ಚ .

ನಿವೇದಿತಂ ಗೃಹಾಣೇಶ ನಿತ್ಯತೃಪ್ತ ನಮೋಽಸ್ತು ತೇ ..೧೯..

ಪೂಗೀಫಲಸಮಾಯುಕ್ತಂ ನಾಗವಲ್ಲೀದಲೈರ್ಯುತಂ .

ಕರ್ಪೂರಚೂರ್ಣಸಂಯುಕ್ತಂ ತಾಂಬೂಲಂ ಪ್ರತಿಗೃಹ್ಯತಾಂ ..೨೦..

ಚಂದ್ರಾದಿತ್ಯೌ ಗ್ರಹಾಸ್ತಾರಾಃ ವಿದ್ಯುದಗ್ನಿರ್ವಿಭಾಸ್ವರಂ .

ತ್ವಮೇವ ಸರ್ವಂ ತತ್ತೇಜೋ ನೀರಾಜನಮಿದಂ ಪ್ರಭೋ ..೨೧..

ನಮೋ ನಮೋ ಗಣೇಶಾಯ ನಮಸ್ತೇ ವಿಶ್ವರೂಪಿಣೇ .

ನಿರ್ವಿಘ್ನಂ ಕುರು ಮೇ ಕಾಮಂ ನಮಾಮಿ ತ್ವಾಂ ಗಜಾನನ ..೨೨..

ಅಗಜಾನನಪದ್ಮಾರ್ಕಂ ಗಜಾನನಮಹರ್ನಿಶಂ .

ಅನೇಕದಂ ತಂ ಭಕ್ತಾನಾಂ ಏಕದಂತಮುಪಾಸ್ಮಹೇ ..೨೩..

ವಿನಾಯಕ ವರಂ ದೇಹಿ ಮಹಾತ್ಮನ್ಮೋದಕಪ್ರಿಯ .

ಅವಿಘ್ನಂ ಕುರು ಮೇ ದೇವ ಸರ್ವಕಾರ್ಯೇಷು ಸರ್ವದಾ ..೨೪..

ಯಸ್ಯ ಸ್ಮೃತ್ಯಾ ಚ ನಾಮೋಕ್ತ್ಯಾ ತಪಃ ಪೂಜಾ ಕ್ರಿಯಾದಿಷು .

ನ್ಯೂನಂ ಸಂಪೂರ್ಣತಾಂ ಯಾತಿ ಸದ್ಯೋ ವಂದೇ ಗಜಾನನಂ ..೨೫..

ಇತಿ ಸಿದ್ಧಿವಿನಾಯಕಷೋಡಶೋಪಚಾರಪೂಜಾಸ್ತುತಿಃ (೧)ಸಂಪೂರ್ಣಾ .

